
Dell’AneideCanto v.








93.




Tanno Aciesto lo Rè disse ad Antiello,


	Che accanto le sedea, ca l’era amico:
	E le parlaje no poco arraggiatiello;
	Antiello mio, che faje? potta de ’nnico?
	Tu, che si stato sempe lo martiello
	De li bravazze, e mo sta bella fico
	Te se leva da vocca, e comme n’urzo
	Non te lanze, e te staje comme no turzo?



94.




Che serve addonca mò, che te sia stato


	Lo Dio Aricio mastro de sto juoco?
	Che serve ca la famma sprubecato
	Hà lo nomme d’Antiello p’ogne luoco?
	Chello, che a le vettorie hai guadagnato,
	E tiene appiso, jettalo a lo fuoco,
	Già che hai paura de sto varvajanne:
	Chiáriscelo, co tutte li malanne.



95.




Respose Antiello chino de braura:


	Non m’è passata, ò Rê, d’onore, e famma
	La voglia cannaruta pe paura,
	Ca lassaje la paura ’n cuorpo a mamma
	Già co no pede stò a la sebetura,
	Me fà jacovo, jacovo ogne gamma:
	Sò viecchio, e viecchio granceto, e pe chesto
	Non hà chiù forza’n mano mia lo ciesto.



96.




Potta de lo diaschece cornuto!


	Si giovane foss’io, comme è mò chisso,
	Che me sà lo bravazzo, affè scomputo
	Sto negotio sarria pe lo scurisso.
	Accossì comme sta gruosso, e chiantuto
	Lo mannarria de pesole a l’abisso,
	Non po havere pe premmio sto vetiello,
	Mà pe chiarire stò vuarvajanniello.



Sic

